
ABSTRAK 

 

 

 

 

Pelajar antarabangsa dan tahap penyesuaian mereka di sini merupakan satu 

perkara penting yang perlu dikaji kerana ia merupakan salah satu faktor untuk 

menjadikan universiti tempatan setaraf World Class University. Satu kajian telah 

dilakukan ke atas pelajar antarabangsa pasca-siswazah di UTM untuk mengenalpasti 

tahap penyesuaian diri, stres pembudayaan dan kemahiran penyelesaian serta hubungan 

antara penyesuaian diri dengan stres pembudayaan dan skil penyelesaian mereka di sini. 

Seramai 189 orang responden dipilih sebagai sampel kajian. Antara kaedah analisis yang 

dijalankan adalah ujian skor min, kekerapan, peratusan dan kolerasi. Instrumen SACQ, 

ASSIS dan The Brief Cope Scale telah digunakan dalam kajian ini. Dapatan kajian 

menunjukkan mereka mempunyai tahap yang sederhana dalam penyesuaian diri, stres 

pembudayaan dan kemahiran penyelesaian mereka di UTM. Kajian ini juga mendapati 

terdapat hubungan korelasi positif dan signifikan antara penyesuaian diri dengan stres 

pembudayaan dan penyesuaian diri dengan kemahiran pembudayaan mereka. Beberapa 

cadangan telah dikemukakan kepada pengkaji akan datang dan pihak universiti seperti 

mempergiat program berkaitan dan memantapkan modul sedia ada bagi 

mempertingkatkan penyesuaian diri pelajar antarabangsa di UTM. Justeru, kajian ini 

diharapkan dapat membantu memperkayakan lagi kajian-kajian sedia ada di samping 

meningkatkan kemajuan sektor pendidikan negara kita. 

ABSTRACT 

 

 

  

 

International students and their level of adjustment is an important thing that 

should be studied because it is one of the factors to drive the local universities towards 

World Class University. A study was conducted to the postgraduate international 

students at UTM pertaining their level of adjustment, acculturative stress and coping 

skills in order to adapt themselves here, also the relationship between the adjustment and 

acculturative stress and coping skills applied. A total of 189 respondents were selected 

for the study. The analysis method chosen are mean scores, frequencies, percentage and 

correlation. The instruments used in this research are SACQ, ASSIS and The Brief Cope 

Scale. The result of this research stated that they have a moderate level of adjustment,  

acculturative stress and coping skills in UTM. This research also revealed that there is a 

positive correlation and significant relationship between both adjustment and 

acculturative stress and coping skills. Some suggestions are proposed for the future 

researcher and the organization for example to intensify the related programs and 

enhance the existing module to improve their adjustment in UTM. Therefore, this study 

is expected to help enrich the existing studies as well as to enhance the development of 

education sector in our country. 

BAB 1 

 

PENDAHULUAN 

 

 

1.1 Pengenalan 

 

Kepuasan bagi seorang pelajar adalah apabila dapat menyambung pelajaran ke 

peringkat pengajian tinggi kerana ia merupakan manfaat yang besar pada masa akan 

datang di samping memberi pengalaman yang tidak akan dilupakan kepada pelajar ini. 

Ada sesetengah pelajar pula memilih untuk menyambung dan menamatkan pengajian 

mereka di universiti luar dari negara sendiri kerana sedia maklum perkara itu akan lebih 

bermakna, juga dapat mempelajari budaya negara lain. Di Malaysia juga terdapat 

puluhan ribu pelajar antarabangsa yang meneruskan pengajian mereka di sini kerana 

Malaysia merupakan salah satu destinasi untuk mereka melanjutkan pelajaran di 

peringkat tinggi. Menurut Hassan dan Nurfarahiyah (2010), mereka yang datang ke 

Malaysia untuk meneruskan pengajian di peringkat tinggi ini berasal dari 161 buah 

negara yang berbeza. 

 

Kebanyakan pelajar memilih untuk meneruskan pengajian tinggi mereka di luar 

negara bertujuan untuk lulus pengajian daripada universiti luar, mendapatkan 

pengalaman baru, sistem pendidikan yang baru serta mempelajari budaya yang lain 

daripada negara asal mereka (Mohamad Kamal Harun, 2009). Selain itu, pelajar ini 

memilih negara lain kerana mengharapkan sistem pendidikan di negara yang dipilih 

adalah jauh lebih berkualiti dan lebih terjamin daripada sistem pendidikan yang terdapat 

di negara asal mereka (Ka Ho Mok, 2011).  Malaysia menjadi salah satu tarikan 

destinasi pengajian mereka kerana sememangnya pengajian universiti di negara lain 

lebih mahal berbanding dengan negara ini. Selain itu, Malaysia menawarkan kualiti 

pendidikan setanding dengan universiti di luar negara beserta yuran pengajian yang 

berpatutan, serta kos sara hidup yang sederhana dan berpatutan berbanding negara lain 

dari segi pengangkutan, kemudahan pembelajaran, kemudahan kesihatan dan 

sebagainya, juga kestabilan politik serta mempunyai pelbagai budaya, kaum dan etnik 

yang menjadikan Malaysia unik dan harmoni (Badaruddin Mohamedet al., 2009). 

 

Terdapat juga faktor-faktor lain juga yang menarik minat mereka untuk memilih 

Malaysia sebagai destinasi pengajian tinggi seperti pengiktirafan program pengajian di 

IPT Malaysia pada peringkat antarabangsa (Badaruddin Mohamed et al., 2009). Selain 

itu, majoriti pelajar ini mempunyai rakan atau saudara yang pernah belajar di Malaysia 

yang meyakinkan mereka untuk datang ke negara ini untuk menyambung pengajian 

tinggi kerana mereka telah dimaklumkan tentang pengetahuan yang cukup tentang 

Malaysia (Badaruddin Mohamed et al., 2009). Faktor kemudahan dari segi rangkaian 

sistem IT yang berkualiti, keharmonian masyarakat Malaysia serta kestabilan politik dan 

keamanan rakyat yang berbilang kaum juga menjadi daya tarikan mereka untuk 

melanjutkan pengajian tinggi di sini. Menurut Hassan dan Nurfarahiyah (2010), mereka 

memilih Malaysia kerana dijamin akan mendapat pekerjaan yang lebih baik di negara 

mereka kelak. Malahan, mereka sedia maklum yang mereka tidak akan menghadapi 

masalah pertuturan kerana majoriti rakyat Malaysia boleh bertutur dalam Bahasa 

Inggeris dengan memuaskan. Dari segi budaya pula, Malaysia menjadi tarikan kerana 

sememangnya Malaysia merupakan negara Islam yang mengamalkan sikap sederhana 

dan mementingkan keamanan negara serta baik dari segi toleransi, selain daripada 

mempunyai tempat-tempat yang menarik untuk mereka lawati, kepelbagaian makanan 

serta keadaan cuaca yang stabil. 

Faktor-faktor inilah yang menjadi penyumbang besar untuk menarik minat 

pelajar antarabangsa untuk melanjutkan pengajian mereka di peringkat yang tinggi di 

negara ini. Pelbagai faktor ini dapat menarik minat mereka untuk datang ke negara ini 

tetapi persoalannya, mampukah mereka menyesuaikan diri di negara ini? Mampukah 

mereka mempelajari budaya di Malaysia dengan hati yang terbuka? Dan dapatkah 

mereka mengatasi masalah-masalah sepanjang melanjutkan pengajian mereka di 

Malaysia? Persoalan-persoalan ini harus ditinjau untuk mengetahui apakah masalah 

sebenar bagi menunjukkan keprihatinan terhadap pelajar antarabangsa di negara ini. 

 

Justeru, masalah penyesuaian diri mereka tidak seharusnya dipandang remeh 

kerana ia berkait rapat dengan prestasi pelajaran mereka dan juga menentukan sama ada 

mereka mampu menamatkan pengajian mereka di sini atau tidak. Kajian ini telah 

mengupas lebih mendalam lagi tentang tahap penyesuaian diri pelajar antarabangsa, 

kepelbagaian stres pembudayaan yang mereka alami serta cara-cara untuk mengatasi 

masalah ini. 

 

 

1.2 Latar Belakang Kajian 

 

Kajian tentang adaptasi, penyesuaian diri atau “adjustment” sebenarnya telah 

lama dikaji oleh pengkaji-pengkaji terdahulu. Kajian tentang penyesuaian diri ini sangat 

luas kerana secara umumnya, setiap manusia pasti mengalami proses penyesuaian dalam 

hidup mereka. Proses ini berlaku terutamanya apabila seseorang memasuki persekitaran 

yang baru sepanjang hidup mereka. Terdapat banyak kajian tentang penyesuaian diri ini 

telah dilakukan dalam bidang pekerjaan, kesihatan dan sebagainya. Sebagai contoh, 

seorang yang baru melangkah masuk ke alam pekerjaan pasti perlu menjalani proses 

penyesuaian diri dengan tugas yang baru baginya. Seseorang itu perlu menyesuaikan diri 

dengan tempat kerja, tugasan, rakan sekerja yang berkemungkinan jauh lebih 

berpengalaman darinya, budaya di organisasi tersebut dan sebagainya. Kesulitan ini juga 

turut dialami oleh pekerja yang sudah lama bekerja di sesebuah organisasi itu. 

Contohnya terdapat satu kajian oleh Niessen et al. (2010) di Jerman tentang 

pengadaptasian perubahan di tempat kerja yang merumuskan apabila terdapat perubahan 

dalam organisasi seperti pengolahan tugas dan pembaharuan teknologi, ini akan 

mempengaruhi rutin seharian individu tersebut dalam menjalankan tugasnya. Oleh itu, 

untuk menjadi lebih efektif apabila berlaku sesuatu perubahan, individu haruslah 

menyesuaikan dirinya dengan perubahan tersebut (Niessen et al., 2010). 

 

Kajian dalam bidang penyesuaian dan adaptasi menjadi satu tarikan kepada 

Melly Ridaryanthi dan Latiffah Pawanteh (2011) yang telah menjalankan kajian 

terhadap pelajar Malaysia yang sedang melanjutkan pengajian di Indonesia. Menurut 

kajian ini, walaupun Indonesia dan Malaysia berdekatan dari segi geografi, tetapi 

terdapat perbezaan budaya yang agak ketara dari segi budaya. Kajian ini menyelidik 

tentang bagaimana pelajar Malaysia yang menuntut pengajian di Universitas 

Padjadjaran, Bandung menyesuaikan diri dengan budaya baru di Indonesia. Hasilnya, 

terdapat kejutan budaya yang dialami oleh mereka terutamanya dari segi bahasa 

walaupun kedua-dua negara menggunakan bahasa Melayu sebagai sumber bahasa di 

negara masing-masing, tetapi terdapat perbezaan penggunaan, makna dan struktur 

disebabkan oleh transformasi budaya oleh kedua-dua negara. 

 

Kajian tentang penyesuaian diri sebenarnya berkait rapat dengan stres 

pembudayaan. Ini kerana faktor-faktor yang mendatangkan stres sering kali juga 

dihadapi oleh seseorang yang sedang menyesuaikan diri di tempat baru kerana sekiranya 

seseorang tidak menghadapi stres pembudayaan, dia juga tidak akan melalui proses 

penyesuaian diri. Kajian tentang stres pembudayaan sebenarnya sangat luas contohnya 

stres pembudayaan di tempat kerja baru atau pun stres pembudayaan yang dialami oleh 

pelajar yang baru melangkah masuk ke alam universiti. Kajian tentang stres 

pembudayaan juga mendapat perhatian oleh Nasruddin Subhi et al (2011) yang telah 

menjalankan kajian tentang pelajar Sabah dan Sarawak di UKM disebabkan mereka 

merupakan rakyat Malaysia yang tidak mendiami semenanjung Malaysia. Oleh itu, 

budaya mereka jauh berbeza dengan rakyat Malaysia di semenanjung contohnya dari 

segi makanan dan dialek. Malahan, kehadiran mereka di satu-satu institusi pengajian 

tinggi adalah sebagai kumpulan minoriti yang memungkinkan mereka mengalami stres 



5 
 

pembudayaan pada tahap tinggi berbanding pelajar dari semenanjung (Nasruddin Subhi, 

2011). 

 

 Setiap masalah dan tekanan yang berlaku mestilah ada jalan penyelesaiannya. 

Kajian tentang kemahiran penyelesaian selalunya dilakukan apabila terdapat pemboleh 

ubah yang boleh mendatangkan kesan negatif dalam satu kajian (Nasruddin Subhi et al, 

2011). Menurutnya lagi, kajian tentang kemahiran penyelesaian yang digunakan dalam 

sesuatu kajian adalah bergantung kepada pemboleh ubah yang dikaji dalam kajian 

tersebut. Kajian lepas telah menyenaraikan dua jenis kemahiran penyelesaian asas yang 

biasa digunakan dalam menyelesaian masalah atau tekanan iaitu problem-focused dan 

emotion-focused dan kemudian telah dihuraikan lagi kedua-dua jenis kemahiran ini 

kepada beberapa kemahiran penyelesaian yang lain (Carver, 1997). 

 

Di atas telah membincangkan tentang pelajar Malaysia yang berada di luar 

negara, Malaysia juga mempunyai pelajar asing yang datang dari pelbagai negara untuk 

menuntut pengajian tinggi mereka di sini. Namun, kajian tentang pelajar antarabangsa 

dengan penyesuaian diri mereka di sini serta kemahiran penyelesaian yang digunakan 

sangat kurang mendapat perhatian pengkaji-pengkaji di Malaysia sedangkan pelajar 

yang datang dari luar semakin meningkat dari tahun ke tahun kerana hasrat universiti-

universiti tempatan adalah untuk mencapai taraf World Class University (Evrim 

Cetinkya-Yildiz et al., 2011). Oleh itu, untuk menarik perhatian lebih ramai lagi pelajar 

antarabangsa yang datang ke Malaysia, seharusnya kesulitan dan cara mereka 

menyelesaikan kesulitan yang dialami oleh mereka perlu dikaji bagi meningkatkan mutu 

pendidikan negara terutamanya kesulitan berkaitan dengan peringkat awal penghijrahan 

mereka di sini seperti pengadaptasian mereka dengan persekitaran di Malaysia 

memandangkan mereka lebih cenderung mengalami masalah ini berbanding pelajar 

tempatan (Lee, Koeske & Sales, 2004; Poyrazli, Kavanaugh, Baker dan Al-Thimimi, 

2004). 

 

Oleh yang demikian, kajian ini telah dilakukan terhadap pelajar antarabangsa di 

Universiti Teknologi Mara (UTM) yang merupakan salah satu universiti tempatan yang 

ingin mencapai hasrat kebanyakan universiti-universiti lain sejajar dengan universiti 

yang terkenal di luar negara. Kajian yang berkisar tentang pelajar antarabangsa dan 

penyesuaian mereka di UTM ini diharapkan memberi pelbagai manfaat kepada UTM, 

juga pihak-pihak yang lain dalam memberi gambaran yang lebih jelas dalam membantu 

pelajar antarabangsa untuk meningkatkan penyesuaian diri dalam persekitaran yang 

sedia ada. 

 

 

1.3 Latar Belakang Organisasi 

 

Universiti Teknologi Malaysia (UTM) merupakan satu Universiti Penyelidikan 

yang berfokuskan ijazah, mempunyai dua buah kampus yang terletak di Kuala Lumpur 

dan di Johor Bahru. UTM berteraskan empat strategik iaitu: 

 

i. Menyumbang kepada pembangunan modal insan dengan menyediakan 

pendidikan yang berkualiti 

ii. Menyediakan kepimpinan dan sumbangan melalui penyelidikan & 

inovasi 

iii. Mencapai imej yang diingini dan penjenamaan yang memenuhi keperluan 

pihak berkepentingan 

iv. Menyumbang kepada masyarakat melalui penglibatan komuniti dan 

jangkauan 

 

Visi organisasi ini adalah untuk diiktiraf sebagai pusat kecemerlangan akademik 

dan teknologi bertaraf dunia. Manakala misinya pula ialah untuk menjadi peneraju 

dalam pembangunan modal insan dan teknologi inovatif yang akan menyumbang kepada 

penciptaan kekayaan negara.  

 

Untuk kemudahan fasiliti dari segi penginapan, UTM menyediakan sebelas buah 

kolej kediaman yang boleh menampung seramai 15, 958 pelajar (Utm.my, 2013). Bagi 

pelajar yang sudah berkahwin juga disediakan kuarters kelamin untuk pelajar pasca-

siswazah terutamanya pelajar antarabangsa yang ingin membawa keluarga mereka 

menetap di dalam kampus. Oleh itu, pelajar mempunyai pelbagai pilihan tempat 

penginapan yang selesa di dalam kampus pada kadar yang sangat berpatutan kerana 

pihak pengurusan penempatan UTM memberi keutamaan penginapan dalam kampus 

kepada pelajar antarabangsa. Ini bermaksud, semua pelajar antarabangsa dijamin akan 

mendapat bilik di kampus. UTM menyediakan kemudahan seperti kafeteria, dewan 

serbaguna, bilik sembahyang Islam, pusat internet dan komputer, minimart di samping 

kemudahan-kemudahan lain di dalam bilik pelajar di setiap kolej kediamannya. Oleh 

yang demikian, pelajar antarabangsa tidak perlu khuatir akan masalah penginapan 

sepanjang melanjutkan pelajaran di UTM.  

 

Untuk kemudahan sosial dan rekreasi pula, UTM menyediakan kemudahan 

seperti padang bola sepak, hoki, gelanggang tenis, kriket, badminton, ekuestrian dan 

kayak. Selain itu, terdapat juga stadium, kolam renang dan gimnasium bagi pelajar yang 

gemar melakukan aktiviti-aktiviti yang berkaitan. Dengan adanya kemudahan seperti ini, 

tiada masalah bagi pelajar antarabangsa juga pelajar tempatan untuk melakukan aktiviti 

beriadah. 

 

Untuk pengurusan pelajar antarabangsa pula, pihak pentadbiran UTM telah 

menubuhkan Pejabat Hal Ehwal Antarabangsa yang berperanan menyediakan dan 

melaksanakan dasar pengantarabangsaan universiti seperti kerjasama dengan rakan 

kongsi antarabangsa akademik, pembangunan dan pentadbiran program, pertukaran 

pentadbiran program, mobiliti antarabangsa dan kerjasama pembangunan. Fungi pejabat 

ini juga adalah untuk menjaga hal-hal kebajikan pelajar antarabangsa untuk membantu 

mereka membiasakan dan menyesuaikan diri dengan persekitaran baru di UTM. Ini 

seterusnya akan memberi mereka pengalaman mendapatkan ilmu dan sepanjang berada 

di UTM sebagai satu ganjaran pada masa akan datang. 

1.4 Penyataan Masalah 

 

Pelajar antarabangsa tidak boleh lari daripada menghadapi pelbagai kekangan 

apabila berada di tempat dan persekitaran yang baru. Salah satu daripada kesulitan 

tersebut adalah kerana mereka menghadapi masalah penyesuaian diri di tempat yang 

tidak pernah mereka diami (Schneiders, 1964). Ini kerana apabila berada di negara ini, 

mereka bukan hanya harus mempelajari pembelajaran baru tetapi juga menyesuaikan diri 

dengan budaya tempatan dan berkomunikasi dengan pensyarah dan pelajar tempatan 

menggunakan bahasa yang boleh dan senang difahami oleh kedua-dua belah pihak 

(Mori, 2000). Ini menimbulkan masalah komunikasi antara mereka dengan masyarakat 

tempatan. Selain itu, mereka juga perlu belajar untuk hidup bersendirian serta 

menanggung kos hidup yang berkemungkinan lebih tinggi daripada negara asal mereka 

(Badaruddin Mohamed et al, 2009). Terdapat juga masalah seperti tidak mendapat 

sokongan daripada masyarakat dan kerinduan terhadap keluarga dan negara sendiri 

(Poyrazli dan Lopez, 2007). Implikasi dari kesulitan berkomunikasi, masalah kos hidup 

dan kurang mendapat sokongan masyarakat tempatan ini boleh menyebabkan stres 

dalam kalangan pelajar antarabangsa ini (Christina Andin & Irwan, 2010). 

 

Satu kajian telah dilakukan oleh Masoumeh Alavi (2011) berkaitan kategori 

masalah yang dihadapi oleh pelajar antarabangsa di UTM. Penemuan dalam kajiannya 

telah menunjukkan majoriti pelajar antarabangsa di UTM cenderung menghadapi 

masalah sosial dari segi hubungan psikologi sosial, masalah akademik dari segi kaedah 

pengajaran dan penyesuaian terhadap tugasan akademik serta masalah dari segi 

kewangan (Masoumeh Alavi, 2011). Ini menunjukkan mereka menghadapi pelbagai 

masalah penyesuaian diri ketika berada di universiti. Menurut Arkoff (1968), pelajar 

yang kurang mencapai tahap penyesuaian diri yang memuaskan adalah disebabkan 

faktor seperti kurang mendapat penyesuaian akademik dan perkembangan peribadi yang 

lemah di universiti tersebut. Ini menunjukkan pelajar antarabangsa di UTM juga 

mengalami penyesuaian diri yang kurang memuaskan disebabkan menghadapi masalah-

masalah seperti yang telah dinyatakan di atas. Masalah penyesuaian dan stres yang 

dihadapi ini boleh menyebabkan pelajar cenderung untuk mengambil keputusan yang 

tidak sepatutnya dilakukan. Menurut Christina Andin dan Irwan (2010), pelajar yang 

tidak mampu untuk menghadapi tekanan yang dihadapi akan mengambil tindakan yang 

tidak wajar seperti berhenti belajar sebelum tamat tempoh pengajian yang ditetapkan. Ini 

disokong oleh Pervin (1967) yang menjelaskan stres wujud apabila seseorang pelajar 

tidak dapat menyesuaikan diri dengan persekitaran kolej dan rakan-rakan sehingga 

menyebabkan pelajar tersebut mengambil keputusan untuk memberhentikan 

pengajiannya. Maka, tidak hairan sekiranya pelajar antarabangsa di UTM juga akan 

mengambil tindakan yang sama hanya disebabkan mereka tidak dapat menyesuaikan diri 

di universiti. 

 

Statistik berikut menunjukkan kesalahan tidak bermoral yang dilakukan oleh 

pelajar antarabangsa di UTM pada tahun 2010. Kesalahan tidak bermoral yang 

dikategorikan oleh Pusat Pelajar Antarabangsa UTM ialah penyalahgunaan dadah dan 

alkohol, salah laku seks, pulang lewat, berpakaian tidak mengikut etika, memandu laju 

dan berbahaya di kawasan kampus serta menunjuk isyarat berunsur lucah. Mengikut 

statistik ini, pelajar dari Iran dan China masing-masing mencatatkan angka tertinggi iaitu 

sebanyak 10 dan 9 kes. Menurut Sabitha Marican et al (2007), beberapa sebab utama 

bagi penyalahgunaan dadah dan alkohol dikenalpasti seperti untuk menghilangkan stres, 

melarikan diri daripada masalah dan untuk mencari ketenangan. Menurut Balan 

Rathakrishnan (2013) pula, pengambilan alkohol dan kegiatan merokok oleh pelajar 

adalah untuk melegakan tekanan yang dihadapi dan bagi mengurangkan kemurungan 

serta kebimbangan terhadap tekanan tersebut. Menurut Fanshawe dan FitzGibbon 

(1988), tekanan yang dihadapai oleh pelajar terutamanya dari segi akademik boleh 

menyebabkan pelajar tersebut merokok dan lebih serius lagi mengambil dadah bagi 

mencari ketenangan terhadap stres yang dihadapi. Manakala menurut Laile Suzana 

(2004), salah satu faktor kepada kegiatan salah laku seks adalah untuk mengurangkan 

tekanan yang sedang dihadapi oleh seseorang. Ini membuktikan pelajar antarabangsa di 

UTM melakukan kemahiran penyelesaian yang bersifat maladaptif iaitu penyalahgunaan 

dadah dan alkohol serta kegiatan seks tidak bermoral bagi mengurangkan tekanan 

mereka sepanjang pengajian di UTM. 

Rajah 1.1: Statistik kesalahan tidak bermoral pelajar antarabangsa mengikut 

negara pada tahun 2010 

Sumber: Pusat Pelajar Antarabangsa, UTM 

 

Bersumberkan pada kenyataan-kenyataan di atas, jelaslah bahawa terdapat 

pelbagai jenis tekanan dan masalah penyesuaian pelajar antarabangsa dalam 

menyesuaikan diri untuk belajar di luar negara mereka sendiri, khususnya di UTM. 

Namun, apakah sebenarnya tahap penyesuaian diri yang dialami oleh mereka? 

Mungkinkah pelajar antarabangsa ini berhadapan dengan masalah penyesuaian yang 

rumit dan berpanjangan sehingga menjejaskan pembelajaran? Adakah timbul tekanan di 

kalangan mereka dalam menjalani proses penyesuaian diri di tempat baru? Apakah pula 

kemahiran bagi mereka dalam menyelesaikan masalah ini dan adakah kemahiran 

penyelesaian yang digunakan berkesan? Adakah masalah ini berpunca daripada diri 

pelajar antarabangsa ini sendiri ataupun kurangnya sokongan dari negara destinasi, pihak 

universiti atau masyarakat tempatan? Kajian ini telah menjawab segala persoalan-

persoalan seperti berikut: 

1.5 Persoalan Kajian 

 

i. Apakah tahap penyesuaian diri dalam kalangan pelajar antarabangsa pasca-

siswazah di UTM? 

ii. Apakah tahap stres pembudayaan dalam kalangan pelajar antarabangsa pasca-

siswazah di UTM? 

iii. Apakah tahap kemahiran penyelesaian dalam kalangan pelajar antarabangsa 

pasca-siswazah di UTM? 

iv. Apakah hubungan antara penyesuaian diri dengan stres pembudayaan dalam 

kalangan pelajar antarabangsa pasca-siswazah di UTM? 

v. Apakah hubungan antara penyesuaian diri dengan kemahiran penyelesaian dalam 

kalangan pelajar antarabangsa pasca-siswazah di UTM? 

 

 

1.6 Objektif Kajian 

 

 

1.6.1 Objektif Umum 

 

Objektif kajian ini adalah bertujuan mengenalpasti tahap dan hubungan antara 

penyesuaian diri pelajar antarabangsa pasca-siswazah dengan stres pembudayaan dan 

kemahiran penyelesaiannya. 

 

 

1.6.2 Objektif Khusus 

 

Kajian yang dijalankan ini mempunyai enam objektif utama. Setiap objektif ini 

menjawab setiap persoalan yang dikemukakan. 

 

i. Mengenalpasti tahap penyesuaian diri dalam kalangan pelajar antarabangsa 

pasca-siswazah di UTM. 

ii. Mengenalpasti tahap stres pembudayaan dalam kalangan pelajar antarabangsa 

pasca-siswazah di UTM. 

iii. Mengenalpasti tahap kemahiran penyelesaian dalam kalangan pelajar 

antarabangsa pasca-siswazah di UTM. 

iv. Mengenalpasti hubungan antara penyesuaian diri dengan stres pembudayaan 

dalam kalangan pelajar antarabangsa pasca-siswazah di UTM. 

v. Mengenalpasti hubungan antara penyesuaian diri dengan kemahiran penyelesaian 

dalam kalangan pelajar antarabangsa pasca-siswazah di UTM. 

 

1.7 Hipotesis Kajian 

 

Hipotesis merupakan ramalan atau kesimpulan awal terhadap kemungkinan hasil 

dalam sesuatu kajian. Hipotesis bagi kajian ini ialah: 

 

i. Hₒ 1: 

Tidak terdapat hubungan yang signifikan antara penyesuaian diri dengan 

stres pembudayaan dalam kalangan pelajar antarabangsa pasca-siswazah 

di UTM 

 

ii. Hₒ 2: 

Tidak terdapat hubungan yang signifikan antara penyesuaian diri dengan 

kemahiran penyelesaian dalam kalangan pelajar antarabangsa pasca-

siswazah di UTM 

 

 

1.8 Kepentingan Kajian 

 

Pertama, kajian ini memberi gambaran yang lebih jelas tentang masalah 

penyesuaian diri yang dihadapi oleh pelajar antarabangsa pasca-siswazah untuk 

meningkatkan lagi tahap penyesuaian diri mereka dalam persekitaran di UTM. Kajian ini 

dapat membantu pihak pentadbiran di UTM mengetahui tahap penyesuaian diri pelajar 

antarabangsa pasca-siswazah ini, juga membantu pihak UTM mengenalpasti faktor-

faktor yang menyukarkan pelajar menyesuaikan diri dalam persekitaran di UTM. 

Perkara seperti ini harus diambil berat bagi membantu mereka dalam menyesuaikan diri 

di UTM. Dapatan kajian ini juga boleh digunakan oleh pihak-pihak tertentu contohnya 

perkhidmatan kaunseling atau pihak pengurusan dan penempatan pelajar antarabangsa 

agar dapat memberi perkhidmatan dan bantuan yang lebih baik sama ada dari segi 

program orientasi atau perkhidmatan sokongan yang lain, di samping dapat membantu 

mereka meningkatkan kualiti perkhidmatan dan fasiliti yang sedia ada terhadap pelajar 

antarabangsa ini selaras dengan visi dan misi universiti. Hal ini seterusnya dapat 

membantu pihak pentadbiran UTM memperbaiki kelemahan yang ada di universiti ini. 

 

Selain itu, pihak UTM juga dapat mengetahui apakah jenis-jenis stres dan 

kesulitan yang dihadapi oleh pelajar antarabangsa serta kemahiran penyelesaiannya, oleh 

itu dapatan kajian ini telah memberi mereka pengetahuan tentang masalah, kelemahan 

dan kekuatan yang ada dalam univerisiti ini dalam memberikan perkhidmatan yang 

terbaik kepada pelajar antarabangsa mahupun pelajar tempatan. Oleh yang demikian, 

hasil daripada kajian ini memberikan pihak UTM idea untuk memperbaiki, merangka, 

dan merancang sesuatu yang boleh meningkatkan penyesuaian diri dan memberi 

motivasi kepada pelajar antarabangsa pada masa akan datang. 

 

Dari segi akademik, kajian ini juga dapat memberi input yang positif juga 

menambah pengetahuan tentang pelajar antarabangsa di Malaysia terutamanya di UTM, 

juga memberi panduan kepada univerisiti-universiti tempatan yang lain jika mereka 

ingin mengkaji dan meningkatkan perkhidmatan dan fasiliti untuk pelajar antarabangsa, 

seterusnya memberi input kepada sistem pendidikan negara dalam memastikan kualiti 

pendidikan yang bermutu selaras dengan negara terkemuka yang lain. Selain itu, kajian 

ini juga dapat memberi bimbingan kepada pengkaji akan datang sekiranya mereka ingin 

membuat kajian yang berfokus kepada pelajar antarabangsa. Kajian ini dapat 

menyumbang kepada penambahan ilmu pengetahuan terhadap setiap objektif kajian 

yang dijalankan. Kajian ini juga dapat membuka minda kepada pengkaji-pengkaji yang 

akan datang untuk mendalami isu ini dengan lebih jelas dan terperinci. 

 

 

1.9 Skop Kajian 

 

Kajian telah dijalankan di UTM kampus Johor Bahru. Sampel kajian yang telah 

membantu dalam kajian ini terdiri daripada pelajar antarabangsa pasca-siswazah yang 

sedang menuntut pengajian di universiti ini. Mereka datang dari pelbagai negara seperti 

Iran, Pakistan, China, Indonesia dan lain-lain. Mereka juga terdiri daripada pelbagai 

pengalaman, latarbelakang, bahasa, budaya, dan agama yang berbeza. Ini memberi input 

tentang tahap penyesuaian mereka di Malaysia, khususnya di UTM juga stres 

pembudayaan yang dihadapi serta kemahiran penyelesaian yang digunakan. Untuk itu, 

seramai 189 orang pelajar antarabangsa pasca-siswazah telah dijadikan sampel dalam 

kajian ini. 

 

Terdapat tiga pembolehubah dalam kajian ini iaitu penyesuaian diri, stres 

pembudayaan dan kemahiran penyelesaian. Dalam pembolehubah penyesuaian diri, 

elemen-elemen yang terdapat dalamnya ialah penyesuaian akademik, penyesuaian sosial, 

penyesuaian peribadi-emosi dan penyesuaian institusi. Untuk pembolehubah stres 

pembudayaan pula, elemen yang terkandung di dalamnya ialah perasaan 

didiskriminasikan, homesickness, perasaan bersalah dan juga faktor pelbagai. Manakala 

bagi pembolehubah kemahiran penyelesaian pula, elemen yang disenaraikan ialah 

merancang, sokongan instrumental, pengunduran tingkahlaku, penerimaan, agama, 

penyalahgunaan dadah dan alkohol, berjenaka, pentafsiran positif, mengalihkan 

perhatian diri dan menyalahkan diri. Oleh yang demikian, kajian ini hanya tertumpu 

kepada elemen-elemen yang terdapat dalam setiap pembolehubah dan elemen yang 

dinyatakan sahaja. 

1.10 Limitasi Kajian 

 

Oleh kerana instrumen yang digunakan dalam kajian ini adalah borang soal 

selidik, maka dapatan kajian ini bergantung kepada kejujuran sampel kajian terhadap 

soalan yang diberikan. Hasil kajian ini bergantung kepada maklumbalas yang diberikan 

oleh sampel kajian yang boleh dipengaruhi oleh faktor-faktor seperti emosi, personal, 

persekitaran dan psikologi. Perlu difahami juga bahawa tidak semua sampel kajian yang 

terpilih ingin memberikan kerjasama dalam kajian ini. Ini kerana sampel kajian kadang-

kala memberikan alasan seperti tidak mahu diganggu, terikat dengan waktu kerja, kurang 

memahami soalan dan takut untuk memberikan pandangan. Seperti yang telah diberitahu 

tentang sampel kajian untuk kajian ini, populasi kajian ini terdiri daripada pelajar 

antarabangsa yang menuntut di peringkat pasca-siswazah di UTM, yang berasal dari 

pelbagai negara di seluruh dunia. 

 

Kajian ini dibuat dalam sampel yang kecil daripada bilangan populasi yang 

sebenar. Hanya 189 pelajar antarabangsa pasca-siswazah sahaja yang terlibat bagi 

membantu menjayakan kajian ini daripada keseluruhan pelajar antarabangsa pasca-

siswazah seramai 3, 723 orang. Maka, dapatan kajian ini hanya boleh digunakan di UTM 

sahaja dan tidak sesuai untuk digunakan oleh institusi pengajian tinggi lain 

memandangkan skop kajian adalah terhad kerana hanya menggunakan ukuran yang 

terdapat dalam kerangka kajian sahaja. Berkemungkinan juga hasil kajian yang didapati 

berbeza sekiranya melakukan kajian yang sama di tempat yang berlainan.  

 

 

1.11 Definisi Konseptual dan Operasional 

 

Definisi konseptual dan operasional yang mendukungi tajuk kajian iaitu “Kajian 

Mengenai Penyesuaian Diri, Stres Pembudayaan dan Kemahiran Penyelesaian dalam 

Kalangan Pelajar Antarabangsa Pasca-Siswazah di Universiti Teknologi Malaysia” 

haruslah dikupas dahulu. Definisi-definisi yang perlu diperjelaskan ialah „penyesuaian 

diri‟, „stres‟, „pembudayaan‟ dan „kemahiran penyelesaian‟. 

1.11.1 Definisi Konseptual 

 

i. Penyesuaian Diri 

 

Perkataan diri bermaksud hal yang berkaitan dengan keperibadian manusia dan 

bersifat unik kerana membezakan manusia dengan manusia yang lain (Suhaida Abdul 

Kadir et al., 2004). Schneiders (1964) menyatakan penyesuaian diri merupakan proses 

kematangan fikiran dan tingkahlaku seseorang dalam berdepan dengan keperluan diri 

sendiri dengan keadaan sekeliling. Menurut Lazarus (1976), penyesuaian bermaksud 

memasukkan diri dalam persekitaran yang baru dan menukar persekitaran tersebut 

mengikut keperluan individu yang terlibat. Oleh itu, penyesuaian diri bermaksud 

perbuatan yang dilakukan oleh diri sendiri dan berbeza dengan perbuatan oleh orang lain 

bagi menyesuaikan diri dengan persekitaran. Ia memerlukan seseorang individu 

menjalani proses mengadaptasikan diri dengan keadaan sekeliling dan menjadikan 

persekitaran tersebut mengikut keadaan dan keperluannya agar menjadi hubungan yang 

harmoni antara individu tersebut dengan persekitarannya (Yolla Gusef, 2011). 

 

 

ii. Stres 

 

Menurut Kamus Dewan (2012), stres dinyatakan sebagai keadaan resah, cemas, 

tegang akibat tekanan mental atau fizikal. Manakala menurut Ricky Suliastadi et al. 

(2009), stres terjadi ke atas diri seseorang apabila terlalu banyak perkara yang luar biasa 

berlaku terhadapnya juga sesuatu yang mengancam kesejahteraan dirinya. Stres juga 

bermaksud persepsi individu terhadap keadaan sekeliling yang melebihi keupayaan yang 

ada dalam dirinya (Zafir dan Fazilah, 2006). Ia juga merupakan ketidakharmonian 

hubungan antara persekitaran dengan kebolehan individu itu. Oleh itu, stres dapat 

disimpulkan sebagai satu keadaan yang berlaku apabila terdapat transaksi antara 

seseorang dengan keadaan sekeliling yang menunjukkan wujudnya ketidaksesuaian 

antara tuntutan sekeliling dan keupayaan individu tersebut untuk mengatasi tuntutan 

yang dikenakan terhadap dirinya (Sarafino, 1994). 

iii. Pembudayaan 

 

Pembudayaan menurut Redfield, Linton, dan Herskovits (1936) ialah satu proses 

dalam bentuk pengalaman seseorang individu yang mempunyai budaya asal hidup di 

dalam satu suasana budaya yang baru. Menurut Berry (2003), pembudayaan yang juga 

disebut akulturatif bermaksud satu proses yang akan mengubah psikologi dan 

tingkahlaku seseorang yang berhubung dengan satu kumpulan atau individu yang 

berlainan budaya dengannya. Pembudayaan juga bermaksud proses perubahan dari segi 

sosial dan psikologi yang dialami oleh seseorang apabila dia berada dalam satu budaya 

yang baru dan berlainan daripada budaya asalnya (Padilla dan Perez, 2003). Proses 

akulturatif ini selalunya terjadi apabila seseorang berpindah ke satu tempat yang 

berlainan budaya darinya untuk jangka masa yang lama contohnya bagi tujuan 

melanjutkan pengajian dan pekerjaan (Ward, Bochner, & Furnham, 2001). 

 

 

iv. Stres Pembudayaan 

 

Stres pembudayaan merupakan tekanan yang dialami oleh seseorang apabila 

menjalani proses pembudayaan dalam dirinya. Tindakbalas yang berlaku daripada 

perubahan yang berpunca daripada perbezaan budaya asal dengan budaya baru 

merupakan definisi stres pembudayaan yang dinyatakan oleh Berry (2005). Menurut 

Smart & Smart (1995), stres pembudayaan merujuk kepada kesukaran dari segi 

psikologi yang berlaku dalam menyesuaikan diri dengan budaya baru manakala Lin & 

Yi (1997) mentafsirkan ia sebagai tindakbalas negatif yang berlaku ke atas diri 

seseorang hasil daripada perasaan tidak biasa terhadap budaya baru. Menurut Yue Zhang 

(2012), seseorang individu berkemungkinan berasa seronok apabila menjalani proses 

pembudayaan, tetapi juga tidak dapat lari daripada cabaran-cabaran yang datang yang 

boleh mewujudkan tekanan atau stres ekoran daripada menyesuaikan diri dengan 

perubahan yang berlaku. Ini merupakan proses yang dinamakan sebagai stres 

pembudayaan. Menurutnya lagi, tekanan ini berpunca daripada pengadaptasian diri 

dalam menyesuaikan diri dalam pelbagai faktor tertentu seperti bahasa baru, nilai budaya 

dan sosial (Yue Zhang, 2012). 

 

 

v. Kemahiran Penyelesaian 

 

Kemahiran didefinisikan sebagai kepandaian dalam sesuatu bidang pekerjaan, 

cara bagaimana melakukan sesuatu dan keupayaan melakukan sesuatu dengan baik. 

Penyelesaian bermaksud satu proses yang melibatkan usaha yang kognitif dan tingkah 

laku yang berterusan untuk menguruskan sesuatu tuntutan atau konflik yang melebihi 

keupayaan seseorang (Lazarus & Folkman, 1984). Ini bermaksud penyelesaian akan 

dilakukan apabila seseorang individu berhadapan dengan situasi yang menuntutnya 

untuk mengatasi situasi tersebut. Menurut Halamandaris & Power (1999), penyelesaian 

merupakan satu kaedah yang digunakan bagi menyelesaikan sesuatu situasi yang 

menimbulkan tekanan. Ia adalah satu cara untuk mengendalikan satu situasi yang sukar 

dan rumit. Kemahiran penyelesaian membantu individu tersebut menguruskan situasi itu, 

mengambil tindakan yang sewajarnya, menyesuaikan diri dan menyelesaikan kesulitan 

tersebut. Menurut Folkman & Lazarus (1988), penyelesaian boleh dikategorikan sebagai 

adaptif (positif) dan maladaptif (negatif) yang digunakan bersesuaian dengan situasi 

yang dihadapi. 

 

 

1.11.2 Definisi Operasional 

 

i. Penyesuaian Diri 

 

Dalam konteks kajian ini, penyesuaian diri bermaksud bagaimana cara pelajar 

antarabangsa pasca-siswazah menyesuaikan diri mereka dengan keadaan sekeliling yang 

baru bagi mereka. Instrumen yang digunakan dalam menentukan penyesuaian diri 

pelajar antarabangsa pasca-siswazah ialah Student Adaptation to College Questionnaire 

(SACQ) yang dibina oleh Baker dan Siryk (1986). Dimensi-dimensi yang terdapat dalam 

penyesuaian diri ialah penyesuaian akademik, penyesuaian sosial, penyesuaian peribadi-

emosi dan penyesuaian institusi. 

 

Penyesuaian akademik bermaksud sikap dan motivasi diri bagi mencapai 

matlamat dan tugasan dalam pelajaran sehingga mencapai kejayaan dalam akademik 

(Baker & Siyrk, 1986). Penyesuaian sosial pula bermaksud boleh melibatkan diri dengan 

aktiviti-aktiviti sosial dan mewujudkan hubungan yang baik dengan masyarakat 

sekeliling (Heber & Runyon, 1984) manakala penyesuaian peribadi-emosi pula berlaku 

apabila individu dapat mencapai kesejahteraan dari segi psikologi dan fizikalnya (Baker 

& Siyrk, 1986). Seterusnya, penyesuaian institusi pula bererti individu dapat mencapai 

kepuasan terhadap universiti yang didudukinya, selain daripada kepuasan terhadap 

pendidikan di peringkat tinggi (Baker dan Siyrk, 1986). 

 

 

ii. Stres Pembudayaan 

 

Stres dari istilah kajian ini bermaksud tekanan yang memberi beban kepada 

pelajar antarabangsa pasca-siswazah. Budaya pula dalam kajian ini merujuk kepada cara 

dan gaya hidup masyarakat Malaysia terutamanya di UTM. Oleh itu, stres pembudayaan 

dalam konteks kajian ini ialah tekanan yang memberi beban yang disebabkan oleh 

proses penyesuaian pelajar antarabangsa pasca-siswazah terhadap budaya yang baru di 

Malaysia, khususnya UTM. Instrumen yang digunakan untuk menentukan stres 

pembudayaan dalam kajian ini ialah Acculturative Stress Scale for International 

Students (ASSIS) yang telah dibina oleh Sandhu dan Asrabadi (1994). Faktor-faktor 

yang terkandung dalam stres pembudayaan ialah perasaan didiskriminasikan, 

homesickness, perasaan bersalah dan juga faktor pelbagai. 

iii. Kemahiran Penyelesaian 

 

Untuk kajian ini, kemahiran penyelesaian merujuk kepada kemahiran pelajar-

pelajar ini untuk menyelesaikan masalah mereka dari segi stres pembudayaan yang 

dihadapi dan cara mereka menyesuaikan diri dengan persekitaran yang baru dan asing 

bagi mereka. Untuk menentukan kemahiran penyelesaian pelajar antarabangsa pasca-

siswazah ini bagi menyesuaikan diri dan menghadapi stres pembudayaan, instrumen 

yang dibina oleh Carver (1997) iaitu The Brief COPE Scale digunakan. Dimensi-dimensi 

yang terkandung ialah merancang, sokongan instrumental, pengunduran tingkahlaku, 

penerimaan, agama, penyalahgunaan dadah dan alkohol, berjenaka, pentafsiran positif, 

mengalihkan perhatian diri dan menyalahkan diri. 

 

 

1.12 Kesimpulan 

 

Kesimpulannya, bab ini memberi gambaran awal tentang kajian yang dijalankan 

ini. Dimulai dengan pendahuluan dan latar belakang kajian yang memberi pendedahan 

asas tentang kajian ini. Diikuti dengan latar belakang organisasi yang berkisar sedikit 

sebanyak tentang organisasi dan perkhidmatan yang melibatkan pelajar antarabangsa di 

organisasi tersebut. Kemudian, penyataan masalah yang membincangkan tentang isu-isu 

yang timbul berkaitan masalah dan kesulitan yang dihadapi oleh pelajar antarabangsa di 

Malaysia. Matlamat dan objektif kajian pula merupakan hasil kajian yang ingin dicapai 

di akhir kajian ini. Kepentingan, skop dan limitasi kajian serta definisi konseptual dan 

operasional juga menerangkan aspek dan perkara yang terdapat dalam kajian ini. 

